台灣味    潘艷姿
    拜六去參觀朋友的園，看著桑椹生到真厚，主人講：這桑椹有二種喔！一種外觀像刺毛仔蟲，是意大利的品種，加真甜呢！
園內嘛有種薄荷，伊講：種薄荷較無蠓！
    園的空地仔在曝菜脯，佇kám仔店買的菜脯，攏是一條一條，但是因曝的菜脯是歸條歸條的，主人陪人客偌開講，偌將曝乾的菜脯囥入去甕仔底。邊仔有一個人講：莊跤人上毋值！若提菜脯去送人，人攏嫌粗俗，嘛未寶惜！ 

    其實是毋捌貨的人即毋知寶。豉菜脯嘛是無軟爽，愛寬寬仔橍鹽、了了仔納日、嘛是真厚工！但是伊的用途真濟：會用做醬菜、煎卵、縛粽、擱會當滾菜脯雞、老菜脯聽好做藥，食嚨喉無聲，聽講真有效。特別是菜脯卵配飯，千食道未倦。
    紮三條菜脯返來，撣佇陽台，暗頭仔，風一吹，鼻著一陣一陣的菜脯味，許是一種足特殊的香味，予人感覺真疊實，一種和土地溶作夥的疊實。道是正港的台灣味！
